 Тема. Туган илнең улы мин.
 Максат: патриот, милләтпәрвәр төшенчәләренә аңлатма бирү, туган илнең улы булу өчен шәхес   нинди сыйфатларга ия булырга тиеш, шул сыйфатларны үзеңдә булдыру өчен ниләр эшләргә кирәк, туган ил, туган җир, халкыбызга хөрмәт  һәм горурлану хисе тәрбияләү.
 Җиһазлау: татар теленең аңлатмалы сүзлеге, мәкальләр, М.Җәлил һәм Ф.Кәримнең тормышларына һәм иҗатларына караган материаллар, “Без тарихта эзлебез” папкасы.

                                    План.

 1. Оештыру моменты:

- исәнләшү;

-тәрбия сәгатенең темасы һәм максаты белән таныштыру.

    Укытучы: “Туган илнең улы мин” дигән темага сөйләшү алып барырбыз, укучылар. Иң элек бергәләп шундый сорауга җавап биреп карыйк әле. Нәрсә соң ул туган ил? Нинди төшенчәләр керә бу сүзгә?

 Укучыларның җаваплары тыңлана.
-Туып-үскән җир, кырлар, болыннар, урманнар.

- Әти-әни, якыннар, туганнар, дуслар.

- Без укый торган мәктәп, сыйныфташлар.

- Без яши торган йорт, урам һәм башкалар.

    Укытучы.

-   Димәк, бу сүзне таррак мәгънәсендә карасак, туган ил ул- син туып-үскән.җир, туган авылың, туган шәһәрең, ә инде киңрәк мәгънәсендә алсак, туган ил төшенчәсенә күп нәрсәләр керә икән. Бу-туган җирнең табигате: кырлары,урманнары, елга-күлләре, бу-син яши торган урам, өең, мәктәбең, дусларың. Фикеребезне йомгаклап, Зәкия Туфайлованың “Туган ил” дигән шигырен укып китмәкче булам.
Туган ил ул-алтын арышлар,

 Туган ил ул- зифа камышлар,

Туган ил ул- яшел болыннар

Болыннарда нәни колыннар.

                                              Туган ил ул була бер генә

  Туган илнең кадерен бел генә.

      Туган ил һәркем өчен кадерле һәм газиз.Моның шулай икәнлеген безгә халык мәкальләре дә раслый. Сезгә туган ил һәм туган җир турында мәкальләр туплап килергә бирелгән иде. Шуларны тыңлап китик әле.
   Укучылар мәкальләр әйтәләр.

                                               -Туган җир-алтын,

                                                Торган җир-көмеш.

  -Рәхәт булса да торган җир,

                                                Сагындыра туган ил.

      -Туган илдән газиз ил булмас.
-Алтын-көмеш яуган җирдән туган-үскән ил артык.

-Илнең яме иле белән,

Ватан яме җире белән.

    -Ил яхшылыкны онытмас.

-Ир кадере ил белән.

                                                    -Таянма билеңә,

                                                     Таян илеңә.

-Туган илең-туган анаң.

-Туган илнең кадерен читтә йөрсәң белерсең.

       2. Укытучы:

  - Бик яхшы. Тәрбия сәгатенең исеменә әйләнеп кайтыйк әле. Туган илнең улы мин. Кемне туган илнең улы дип әйтергә була? Ул нинди сыйфатларга ия булырга тиеш?
   Укучыларның җаваплары тыңлана.

 -Намуслы ир-егетне.

 -Якыннарын, дусларын, үзен-үзе яклый белә торган ир-егетне.

 -Олыны- олы, кечене-кече итә белгән ир-егетне.

 -Туган илен, туган телен һәм халкын ярата, хөрмәт итә торган кешене.

 -Кирәк булса, иле һәм халкы өчен гомерен дә кызганмый торган ир-егетне туган илнең улы дияргә була.

      Укытучы:

 -Димәк, туган илнең улы дигәндә, без намуслы, халкына, туган иленә чын күңелдән бирелеп хезмәт итә торган, кирәк булса,иле өчен гомерен дә корбан итә алырдай ир-егетне күздә тотабыз икән. Ир-егет үзе өчен туа, иле өчен үлә ди халык мәкале. Бу нәкъ шундый ир-егетләр турында. Аларны патриот дип тә йөртәбез әле. Кем соң ул патриот? Әйдәгез  татар теленең аңлатмалы сүзлегенә мөрәҗәгать итик әле.
        Патриот- үзенең туган җирен, халкын, илен, ватанын сөюче, шулар өчен һәртөрле корбаннарга да әзер булган кеше.
 Бүгенге көндә бу сүзгә параллель рәвештә милләтпәрвәр һәм ватанпәрвәр дигән сүзләр дә кулланылышта йөри. Димәк, мондый кеше башкалар бәхете өчен үз гомерен корбан итәргә дә әзер икән.
       3. Укытучы:
 -Татар халкы үзенең шундый батыр, асыл ирләре белән лаеклы рәвештә горурлана ала. Муса Җәлил, Абдулла Алиш, Гайнан Кормаш, Фатих Кәрим, Газинур Гафиятуллин һәм башка бик күп исемнәрне китерергә мөмкин булыр иде. Бу исемнәрнең барысы да Бөек Ватан сугышы белән бәйле. Алар илебезнең бәйсезлеге һәм азатлыгы өчен, киләчәк буын бәхетле яшәсен үз гомерләрен кызганмадылар.
      Бер укучы М.Җәлил һәм аның көрәштәшләре турында сөйли.

 -1942 ел, 26 июнь. Муса Җәлил, авыр яраланып, фашистларга әсирлеккә эләгә. Фаҗигале Волхов вакыйгасыннан алып гильотинага кадәр санасаң, 791 көн! Авыр, газаплы, әсирлектә үткәрелгән 791 көн.

    Фашист концлагерьларының коточкыч шартлары да шагыйрь рухын сындыра алмый. Ул яшерен оешма төзүдә катнаша, дошманның үз оясында аңа каршы көрәш алып бара, үз тирәсенә ышанычлы көрәштәшләр туплый. Алар арасында Абдулла Алиш, Гайнан Кормаш та була. Җәлилчеләрнең яшерен оешмасының эше бушка китми. Көнчыгышка җибәрелгән татар-башкорт легионының беренче батальоны (меңгә якын сугышчы), немец офицерларын һәм сакчыларын кырып бетереп, Белоруссия партизаннарына кушылалар.
       1943 елның августында гестапо яшерен оешманың эзенә төшә. 14 августка билгеләнгән восстание булмый кала. Газаплы төрмә тормышы башлана.


Моабит төрмәсенең таш капчыгына ташланган, ләкин рухы сынмаган Муса көрәшне туктатмый. Хәзер аның кулында бердәнбер корал-сүз кала, һәм шагыйрь аны ачы нәфрәт белән дошманның йөзенә ата.


1944 елның 7 феврале. Дрезденда хәрби суд җәлилчеләрне үлем җәзасына хөкем итә. Шушы елның 25 августында М. Җәлил һәм аның 11 көрәштәше җәзалап үтерелә.

1956 ел, 8 февраль. Бөек Ватан сугышында немец-фашист илбасарларга каршы сугышларда тиңдәшсез ныклык һәм батырлык күрсәткәне өчен М.Җәлилгә Советлар Союзы Герое исеме бирелә.


М.Җәлилнең “Дуска” шигыре сөйләнә.


Бер укучы Ф.Кәрим турында сөйли.


-Күренекле шагыйрь Фатих Кәрим 1941 елның декабрендә сугышка алына. Ул солдат һәм взвод командиры сыйфатында, Мәскәү яныннан алып Көнчыгыш Пруссиягә хәтле юл уза, Украинаны, Белоруссия, Карпатны азат итү сугышларында катнаша, ике тапкыр яралана, шәхси батырлыклары өчен Кызыл Йолдыз ордены белән бүләкләнә.

1945 елның 19 февралендә, сугыш бетәргә санаулы гына көннәр калгач, бик җаваплы бер сугышчан заданиене үтәгәндә, кече лейтенант Ф.Кәрим батырларча һәлак була. Аның гәүдәсе Кенигсберг шәһәре янында күмелә. Сугыштагы соңгы батырлыгы өчен Ф.Кәримгә, үлгәннән соң, Беренче дәрәҗәдәге Ватан сугышы ордены белән бүләкләнә


Бөек Ватан сугышына Ф.Кәрим өлгергән ир, танылган шагыйрь булып килә. Ул корал белән генә түгел каләме  белән дә фашизмга каршы аяусыз көрәшә.

Ф.Кәримгә нибары 36 яшь иде. Ул үлде, ләкин аның якты эше калды. Димәк, ул үлемсез.


Ф.Кәримнең “Ватаным өчен” шигыре укыла.


Бер укучы кыскача гына Г.Гафиятуллин һәм аның батырлыгы турында сөйли.


Г.Әпсәләмовның “Газинур” романыннан бер өзек укыла.


Укытучы:

 -Укучылар, менә шушы мисаллар үрнәгендә чын мәгънәсендә Ватан улы булган геройлар турында искә төшереп киттек. Мондый батырлар исемлеген дәвам итәргә булыр иде әле. Алары хакында алга таба сөйләшербез.

Тәрбия сәгатебезне йомгаклап, бүгенге көндә Ватан улы булу өчен сез нәрсәләр эшли аласыз дигән сорауга җавап биреп карагыз әле. (Укучыларның җаваплары тыңлана).

 -Тырышып уку.

 -Кешеләргә карата ихтирамлы, шәфкатьле булу.

 -Авыр хәлдә калучыларга ярдәм кулы сузу.

 -Намус белән яшәү һәм эшләү.

 -Җәмгыятькә, кешеләргә файда китерү.

 -Ватанны саклауга әзер булу.
Шулай итеп без сезнең белән куелган сорауга җавап биреп карадык, Ватан улының моделен төзедек.Шушы юлда уңышлар теләп тәрбия сәгатебезне йомгаклыйбыз.

Казан шәһәре Мәскәү районы

120 нче урта мәктәбе
Туган илнең улы мин.

                                          (10 нчы сыйныфта уздырылган тәрбия сәгате)
                                                                    Укытучы: Әдиятуллина Р.З.

Казан 2006

